
um kornrækt til brauðgerðar.

Flm.: Jón Helgason, Þórarinn Sigurjónsson, Friðrik Sophusson.

Alþingi ályktar að fela ríkisstjórninni að láta nú þegar kanna, að hvað miklu
leyti er hægt að nota Íslenskt korn til brauðgerðar hérlendis, og hefja jafnframt
undirbúning að skipulegu starfi til að stórauka þegar á komandi vori kornrækt á
þeim stöðum, þar sem það er framkvæmanlegt, til að fullnægja þeim markaði,
sem hér kann að vera um að ræða.

Greinargerð.
Notkun Íslensks korns til manneldis lagðist niður snemma á þessari öld, þegar

hætt var að nytja melinn. En um svipað leyti hóf Klemens Kristjánsson á Sáms-
stöðum tilraunir sínar með ræktun erlendra korntegunda. Og með áratuga braut-
ryðjendastarfi sínu sannaði Klemens, að hægt er að fá þroskaða uppskeru af harð-
gerðustu tegundunum í þeim hérðuðum, þar sem veðurskilyrði eru best.

Nokkrir bændur fylgdu Í fótspor Klemensar og hófu ræktun á byggi í smáum
stíl, en gáfust fljótlega upp á því. Ástæðan var fyrst og fremst sú, að þeir höfðu
aðeins frumstæð verkfæri við uppskeruna, svo að vinnan varð mjög mikil. En full-
komin uppskerutæki voru allt of dýr fyrir slíka smáræktun.

En fyrir rúmum áratug hóf einn bóndi, Eggert Ólafsson á Þorvaldseyri undir
Eyjafjöllum ræktun á byggi. Hefur hann gert það árlega síðan og alltaf fengið
þroskaða uppskeru. Kornið hefur Eggert notað til skepnufóðurs á búi sínu. Aðrir
bændur hafa ekki lagt í að taka Eggert sér til fyrírmyndar og munu ástæðurnar
einkum þrjár. Ótti manna við uppskerubrest, mikill stofnkostnaður uppskeruvéla
og loks erlendar niðurgreiðslur á innfluttum fóðurbæti, sem. gera samkeppnisáð-
stöðu Íslenskrar fóðurframleiðslu mjög erfiða.

Nú hefur það gerst, að íslenskur bakarameistari, Hermann Bridde, hefur falað
af Eggert alla kornuppskeru hans frá þessu hausti og hafið framleiðslu á brauði,
sem að stórum hluta er úr þessu Íslenska korni. Hermann hefur byrjað á að baka
ýmsar brauðtegundir úr grófu mjöli og hefur neysla á brauði breyst þannig á nokkr-
um síðustu árum, að slík brauð eru nú orðin meiri hluti neyslunnar. Það er því
augljóst, að verði hægt að nota íslenskt byggmjöl í öll gróf brauð, sem framleidd
eru hér á landi, í jafnríkum mæli og Hermann Bridde hefur gert tilraun með, þá
yrði þar um að ræða allmikinn markað fyrir nýja framleiðslugrein í íslenskum
landbúnaði. Slíkt hefði ekki aðeins mikið gildi fyrir landbúnaðinn, heldur fyrir
þjóðina alla. Það er hverri þjóð keppikefli að framleiða sjálf sem mest af neyslu-
vörum sínum, og þetta tryggði nýja og næringarríka fæðu, lausa við öll eiturefni og
aðra mengun, sem er vaxandi vandamál við framleiðslu matvæla víða annars staðar.

f tillögu þessari er því gert ráð fyrir að fela rikisstjórninni að láta nú þegar
kanna, að hve miklu leyti er hægt að nota íslenskt korn til brauðgerðar. Jafnframt
þarf að gera sér ljóst, hvernig fjárhagsgrundvöllur er fyrir kornrækt með því verði,
sem fyrir það gæti fengist. Komi í ljós, að æskilegt sé að hefja kornrækt í þessu



skyni, verður þegar að vinna skipulega að því að hrinda því af stað. Við þetta er hægt
að byggja á þeim tilraunum, sem Hermann Bridde hefur þegar hafið, og þeirri far-
sælu reynslu, sem Eggert á Þorvaldseyri hefur fengið.

Þegar byrja. skal á slíkum nýjungum er nauðsynlegt að vanda undirbúninginn
eins og frekast er kostur til að reyna að komast hjá áföllum í upphafi.

Fyrst þarf að gera sér grein fyrir því, í hvaða héruðum er líklegt að reyna
þetta, síðan að fá samstöðu meðal bænda á þeim svæðum að taka þátt í þessari
tilraun, enda þótt það sé ekki í stórum stíl hjá hverjum bónda. Til þess að þetta nái
fram að ganga þarf einhvern opinberan stuðning, t. d. við útvegun á sáðkorni og
kaup á uppskeruvélum, sem hlytu að verða á félagslegum grundvelli.

Auk þess, sem þegar hefur verið sagt, má benda á, að rætt hefur verið um þil-
plötugerð hér á landi úr hálmi, og ætti kornrækiin að stuðla að því, að sú hugmynd
geti komið til framkvæmda. En nánar verður gerð grein fyrir þessu máli í framsögu.


